
Farsaingeachd is Adhbhar a’ Phoileasaidh 

1.1 Tha am poileasaidh a’ cur an cèill dùilean is dleastanasan luchd‐obrach is luchd‐obrach urramach 
(le chèile “luchd‐obrach”) Shabhal Mòr Ostaig [SMO], a thaobh dhàimhean pearsanta eadar 
oileanaich is luchd‐obrach agus eadar co‐obraichean, a dh’aindeoin taobhachd feise no fèin‐aithne.  

1.2 ’S ann an suidheachadh earbsach a tha luchd‐obrach foghlaim, rannsachaidh is sheirbheisean 
proifeiseanta, luchd‐taic iar‐cheuma is oidean oileanach (Caraidean Cànain nam measg) aig SMO. 
Tha e cudromach gum bi iad gan giùlan fhèin ann an sàr dhòigh eisimpleireach; dh’fhaodadh cron 
èirigh à deagh rùn. Bu chòir dhaibh a bhith mothachail air na tha àrainneachd iomchaidh a’ 
ciallachadh is na tha giùlan iomchaidh a’ ciallachadh a thaobh nan gnìomhan sa bheil iad an sàs. 

1.3 Tha SMO a’ tuigsinn gu bheil coinneachadh is conaltradh càirdeil eadar co‐obraichean is luchd‐
obrach agus oileanaich gu tric na bhuannachd an lùib coimhearsnachd na Colaiste ach tha 
dleastanasan sònraichte aig luchd‐obrach a thaobh nàdar nan dàimhean eadar luchd‐obrach is 
oileanaich agus eadar co‐obraichean. Tha e fa‐ear don phoileasaidh seo gun tèid an dìon is na 
pròiseasan iomchaidh a chur an sàs airson droch‐chleachdadh cumhachd is mì‐ghiùlan feiseil a 
sheachnadh. 

1.4 Tha e fa‐near don phoileasaidh seo oileanaich is luchd‐obrach a dhìon ro chasaidean de strì eadar 
com‐pàirtean, fìor is mas fhìor, agus airson cothroman a lùghdachadh far am biodh suidheachadh 
cumhachd air a dhroch chleachdadh. Mar sin dheth, tha e fa‐near don phoileasaidh sàr àrainn 
obrach thaiceil a dhearbhadh a tha cothromach don a h‐uile duine. 

1.5 Tha am poileasaidh seo a’ toirmeasg dhàimhean dlùth‐chaidreach eadar luchd‐obrach is 
oileanaich a tha nas òige na 18 bliadhna a dh’aois no air am meas mar ‘inbheach fo chunnart’. 

1.6 Tha am poileasaidh a’ toirmeasg dhàimhean pearsanta is dlùth‐chaidreach eadar luchd‐obrach is 
oileanaich far a bheil stiùireadh pearsanta an sàs. 

1.7 Feumar dàimh a chur an cèill gu soilleir (faic roinn 8) far a bheil dàimh phearsanta no dhlùth‐
chaidreach ann cheana eadar luchd‐obrach is oileanaich gun stiùireadh pearsanta, no eadar luchd‐
obrach far am b’ urrainn strì eadar com‐pàirtean, fìor no mas fhìor, briseadh earbsa no briseadh 
dìomhaireachd èirigh. 

1.8 Buinidh am poileasaidh seo ri dàimhean pearsanta no dlùth‐chaidreach a thig gu bith an dèidh 
ceann‐latha stèidheachaidh a’ phoileasaidh seo. Tha dàimhean a th’ ann no a bh’ ann cheana air an 
sònrachadh ann an Roinn 9. 

2. Ro‐ràdh  

2.1 Tha comas an cois dàimh sam bith gum bi droch‐dhìol no coltas droch‐dhìol ann ach tha comas 
nas motha an cois dàimh dhlùth‐chaidreach eadar daoine ann an suidheachadh neo‐chothromach 
far a bheil dùil gu bheil neach a’ teagasg no a’ stiùireadh neach eile, nuair a thathar a’ pàigheadh 
airson nan seirbheisean sin gus nach eil (m.e. luchd‐obrach rannsachaidh urramach). Tha na 
suidheachaidhean seo a’ toirt a‐steach na leanas, agus eile, aig SMO: neach‐teagaisg no stiùiriche 
agus oileanach, manaidsear agus neach‐obrach a tha iad a’ stiùireadh, neach‐obrach meadhan àrd‐
ìre agus neach‐obrach aig ìre fodhpa (a leithid luchd‐obrach sgoileireil àrd‐ìre is luchd‐obrach 

sgoileireil fodhpa) anns an aon roinn, oide agus neach‐ionnsachaidh, Caraid Cànain agus oileanach, 
Oide Pearsanta agus neach‐ionnsachaidh, prìomh neach‐sgrùdaidh agus sgoilear iar‐dhotaireil no 
neach‐taic rannsachaidh sa bhuidhinn rannsachaidh aca no manaidsearan àiteachan‐fuirich 
oileanach no manaidsearan taic, luchd‐glèidhidh agus oileanaich. 

2.2 Air adhbharan strì eadar com‐pàirtean, gabhail brath no taobhachd, ’s urrainn dàimhean mar sin 
a bhith a’ lagachadh fìrinnteachd an stiùiridh no na dòigh‐measaidh a chaidh a thoirt seachad, no 
dh’fhaodadh droch bhuaidh a bhith air an àrainn obrach is ionnsachaidh dhaibhsan a tha an sàs gu 
dìreach, cho math ris an sgioba, an roinn is a’ Cholaiste gu lèir. 

2.3 ’S urrainn dàimhean anns a bheil aon taobh comasach air obair a mheasadh no buaidh a thoirt 
air cùrsa‐beatha an taoibh eile a bhith nan adhbhar gearain le treas pàrtaidhean nuair a tha 
ruigsinneachd no buannachd neo‐iomchaidh na lùib, no cuingealachadh chothroman, no coltas gu 
bheil seo a’ tachairt. 

3. Mìneachaidhean 

3.1 Mì‐chleachdadh cumhachd 

Tha mì‐chleachdadh cumhachd a’ ciallachadh cuideigin a’ cleachdadh a chuid cumhachd, urram no 
ùghdarras ann an dòigh neo‐iomchaidh. Tha mì‐chleachdadh cumhachd a’ nochdadh an iomadh 
riochd a leithid grumadh, a’ toirt droch bhuaidh air suidheachadh, co‐èigneachadh, a’ toirt air daoine 
eile a dhol an sàs ann an giùlan leis nach eil iad cofhurtail. Faodar suidheachaidhean cumhachd a 
chruthachadh no fhaicinn ann an grunn dhòighean, chan ann a‐mhàin a thaobh shreathan obrach, 
mar eisimpleir, comas cànain, gnè, eòlas air cultar, am measg cuid eile. 

3.2 Inbheach fo chunnart 

Tha inbheach fo chunnart a’ ciallachadh neach nas sine na 18 a tha a’ faighinn no a dh’fhaodadh a 
bhith feumach air seirbheisean cùram coimhearsnachd air sgàth ciorraim no tinneis agus mar 
thoradh air na feumalachdan sin chan urrainn dhaibh iad fhèin a dhìon ro chron no brath. 
Dh’fhaodadh seo a bhith a’ buntainn ri slàinte chorporra, inntinn no shaidhgeòlach no comas a bhith 
air an tarraing a‐steach do ghnìomhachd gnèitheasach no eucorach no gnìomhan co‐cheangailte. 

3.3 Dàimhean dlùth pearsanta 

Is e dàimh dhlùth phearsanta càirdeas no ball dlùth teaghlaich no dàimh far a bheil eisimeileachd 
ionmhasail ann. 

3.4 Aontachadh ri càirdeas dlùth 

Tha cead a’ ciallachadh aontachadh tro roghnachadh agus le comas an roghainn sin a dhèanamh, gu 
saor‐thoileach. Feumaidh a h‐uile duine a tha an sàs ann cead a shireadh agus eòlas na lùib is e air a 
dhèanamh gu saor‐thoileach agus fios ann gum faodar a tharraing air ais uair sam bith. 

3.5 Saorsa ri cead a thoirt seachad: faodaidh neach roghainn a dhèanamh mura tachradh dad àicheil 
dhaibh nan diùltadh iad. Mar eisimpleir, chan eil saorsa aig neach airson taghadh a dhèanamh: 

 ma tha iad fo bhagairt fòirneirt (leis an neach a rinn an eucoir agus / no le cuideigin eile); 

 ma tha iad ann an cunnart ro mhaslachadh 

 ma tha iad den bheachd gu bheil leantainneach no measadh an cuid ionnsachaidh, no 
adhartas no adhartachadh an cùrsa‐beatha ann an cunnart, ma dhiùltas iad; 

 ma tha cuideigin a’ dèanamh dubh‐mhàl orra; 

 ma tha mì‐chothromachadh cumhachd mòr ann agus an neach aig nach eil cumhachd a’ 
faireachdainn gum feum iad leantainn orra leis an dàimh an aghaidh an toil. 

3.6 Comas cead a thoirt seachad: ’S ann mu dheidhinn a’ chomais chorporra no inntinn aig cuideigin 
gu roghainn a dhèanamh agus buaidh na roghainn sin a thuigsinn a tha comas. Mar eisimpleir, chan 
eil an comas aig neach cead a thoirt seachad ma tha iad nan cadal no gun mhothachadh. B’ urrainn 
buaidh dhrogaichean no deoch làidir no duilgheadas inntinn no ionnsachaidh, no suidheachadh 
slàinte inntinn buaidh a thoirt air comas cead aig neach. 

3.7 Grumadh: Tha grumadh a’ ciallachadh pròiseas a bhios cuideigin le cumhachd a’ cur an sàs mean 
air mhean airson obair air cuideigin gus rudan a dhèanamh leis nach eil iad comhfhurtail agus gus 
nach bi iad cho dualtach giùlan droch‐dhìolach a dhiùltadh no aithris. Tòisichidh grumadh sa chiad 
dol a‐mach mar chàirdeas le cuideigin agus a’ toirt orra faireachdainn gu bheil iad sònraichte agus 
dh’fhaodadh droch‐dhìol feiseach agus / no gabhail brath a bhith na lùib. 

3.8 Dàimhean dlùth‐chaidreach: Is e dàimh dhlùth romansach no càirdeas feiseach a th’ ann an 
càirdeas dlùth‐chaidreach a tha a’ dol thairis air crìochan platònach no obrach. Dh’fhaodadh càirdeas 
dlùth‐chaidreach a bhith goirid agus a’ toirt a‐steach tachartas aon‐uair. 

3.9 Suidheachadh Earbsach: Tha neach‐obrach sam bith a tha ag obair gu dlùth le clann, daoine òga 
no inbhich ann an cunnart, ann an suidheachadh earbsach. Tha luchd‐obrach le uallach dìreach 
airson oileanaich cuideachd ann an suidheachadh earbsach (faic 5.2). 

4. Dàimhean le Oileanaich no Luchd‐obrach fo aois 18 no a tha nan “inbheach fo chunnart” 

4.1 Chan fhaod buill luchd‐obrach a bhith ann an dàimh phearsanta no dlùth‐chaidreach, no a dhol 
an sàs ann, le oileanach no neach‐obrach fo aois 18, no inbheach a tha, no a tha fo amharas a bhith, 
ann an cunnart, air a bheil uallach sam bith dhaibh, no a tha an sàs ann an sgrùdaidhean 
acadaimigeach agus / no slàinte is sunnd an neach sin. 

4.2 Chan fhaod luchd‐obrach a dhol an sàs ann an giùlan feiseach le cuideigin leis a bheil iad ann an 
suidheachadh earbsach. Ged a dh’fhaodas neach òg cead a thoirt ri gnìomhachd feise nuair a ruigeas 
iad 16 bliadhna a dh’aois, tha Achd Eucoirean Feise (2003) ga dèanamh na cùis eucoireach do neach 
ma thathar a’ dol an sàs ann an gnìomhachd feise de sheòrsa sam bith le neach fo aois 18, far a bheil 
an neach na inbheach ann an suidheachadh earbsach. 

4.3 Bu chòir do dhuine sam bith a tha fo amharas gu bheil neach‐obrach ri giùlan neo‐iomchaidh le 
oileanach no neach‐obrach fo aois 18 no inbheach ann an cunnart breithneachadh air Poileasaidh 
Dìon Chloinne is Inbhich Fo Chunnart agus fios a chur don Oifigear Dìon Ainmichte, a dh’fhaodadh 
fios a chur adhart don oifigear ùghdarras ionadail ainmichte agus / no dhan phoileas. 

5. Dàimhean eadar Luchd‐obrach is Oileanaich  

5.1 Tha SMO a’ toirmeasg dhàimhean dlùth pearsanta agus dlùth‐chaidreach eadar luchd‐obrach is 
oileanaich far a bheil dleastanas dìreach aig an neach‐obrach airson an oileanach sin, no a bhith an 
sàs ann an sgrùdaidhean acadaimigeach agus / no slàinte is sunnd an neach. Tha oileanaich iar‐
cheumnach a tha air am fastadh gu sealbhach no gu maireannach mar luchd‐obrach an lùib an luchd‐
obrach. 

5.2 Tha dleastanas dìreach a’ toirt a‐steach stiùireadh dìreach, measadh obair oileanach agus 
dreuchdan sunnd is slàinte no treudach agus a’ toirt a‐steach luchd‐gleidhidh àrainnean. 

5.3 Tha e mar dhleastanas air luchd‐obrach dàimh phearsanta dhlùth no dlùth‐chaidreach le 
oileanach sam bith eile ainmeachadh, nach eil iad a’ stiùireadh gu dìreach (ma tha an dàimh ùr gus 
nach eil), airson leigeil le SMO measadh a bheil strì eadar com‐pàirtean ann no a dh’fhaodadh èirigh. 
Thoir sùil air earrann 8. 

5.4 Aon uair ’s gu bheil e air a chur an cèill, thèid plana stiùiridh strì eadar com‐pàirtean a dhèanamh. 
Tha seo air a mhìneachadh ann an earrann 8. 

5.5 Airson dàimhean le oileanaich a chumail iomchaidh, agus airson taic a chumail ri lùghdachadh 
cunnart ro dhroch‐ghiùlan feiseach, droch‐chleachdadh cumhachd no strì eadar com‐pàirtean, bu 
chòir don A H‐UILE neach‐obrach: 

 astar corporra is faireachail iomchaidh a chumail bho oileanaich agus an dleastanasan 
Colaiste a choileanadh airson math na Colaiste gun taobhadh le oileanach sam bith seach 
oileanach eile; 

 cruthachadh càirdeas sònraichte le oileanaich a sheachnadh oir dh’fhaodar seo a mheas mar 
ghrumadh; 

 cunntas puist‐d na Colaiste, fòn na Colaiste, bathar‐bog is aplacaidean na Colaiste a 
chleachdadh airson conaltradh le oileanaich far an gabh sin dèanamh is a’ seachnadh 
bhrathan pearsanta (a leithid tro Messenger no Twitter); 

 a bhith na shàr eisimpleir agus a’ sgrìobhadh is a’ conaltradh le oileanaich ann an dòigh 
phroifeiseanta. Faodar post‐d sam bith a thèid a chur gu oileanach no co‐obraiche mu 
oileanach a thaisbeanadh don oileanach no don riochdaire laghail aca, mar eisimpleir fo lagh 
dìon dàta; 

 beachdachadh gu faiceallach mus toirear àireamh fòn‐làimhe pearsanta do dh’oileanach. Aig 
amannan is dòcha gum bi e riatanach, mar eisimpleir nuair a thathar a’ cur air dòigh is a’ 
gabhail pàirt ann an co‐labhairtean no a’ rèiteachadh chuairtean rannsachaidh. Faodar 
dòighean conaltraidh na Colaiste a leithid post‐d SMO no Microsoft Teams a chleachdadh 
cuideachd, ach is dòcha nach bi sin comasach. Thathar a’ brosnachadh luchd‐obrach gus na 
h‐àireamhan fòn obrach aca a chleachdadh, a dh’fhaodar cur air adhart gu fòn‐làimhe 
pearsanta an neach‐obrach; 

 cumail ris an stiùireadh cheudna, far a bheil sin comasach is ciallach, nuair a thathar an sàs 
ann an obair‐làraich le oileanach, a’ frithealadh cho‐labhairtean agus ri gnìomh sam bith eile 
a’ buntainn ris a’ Cholaiste fhad ’s a thathar air falbh bhon àite‐obrach àbhaisteach. 

5.6 Bu chòir do luchd‐obrach, far a bheil prìomh dhleastanas aca a bhith a’ toirt seachad stiùireadh, 
teagasg no cùram do dh’oileanaich (agus oidean pearsanta nam measg): 

 dèanamh cinnteach, nuair a ghabhas e dèanamh, gu bheil coinneamhan is còmhraidhean a’ 
tachairt air làrach no togalaichean a tha a’ Cholaiste a’ ceadachadh. Far nach eil sin 
comasach, bu chòir dèanamh cinnteach gum bi a’ choinneamh a’ tachairt ann an àite 
poblach, a leithid leabharlann no cafaidh; 

 oileanaich le feumalachdan taic a chur air adhart gu seirbheis taic iomchaidh na Colaiste 
agus crìochan a chur air dleastanas a thaobh taic phearsanta do dh’oileanach far nach eil seo 
mar phàirt de na dleastanasan obrach; 

 dèanamh cinnteach nach eilear a’ cur fios do dh’oileanaich taobh a‐muigh uairean obrach 
reusanta; 

 dèanamh cinnteach nach eilear a’ sireadh fiosrachadh pearsanta bho oileanach ach nuair a 
tha sin iomchaidh do phròiseas na Colaiste (m.e. fiosrachadh meidigeach air adhbhar 
sònraichte no fiosrachadh mu shuidheachadh pearsanta mar phàirt de phròiseas 
acadaimigeach). 

5.7 Stiùireadh air giùlan neo‐iomchaidh a thaobh oileanaich: 

Thoir an aire nach e liosta iomlan de dh’eisimpleirean a tha seo: 

 A’ suathadh bodhaig, a dh’fhaodar tuigsinn mar suathadh feiseach (m.e. suathadh gualainn 
no brùthadh sliasaid), no beachdan no ceistean feiseach (gan labhairt no gu h‐
eileagtronaigeach); 

 A’ toirt aire shònraichte do dh’oileanach a dh’fhaodar a meas mar ghrumadh; 

 A’ gabhail ri tiodhlacan bho oileanach, mura h‐eil seo a’ tachairt an dèidh crìoch a chur air a’ 
mheasadh dheireannach agus e air a mheas mar chomharra beag airson taing a ràdh; 

 A’ toirt cuireadh do dh’oileanach fa‐leth don dachaigh no don t‐seòmar phrìobhaideach agad 
no a’ tadhal air an dachaigh no air an t‐seòmar aca, cuideachd nuair a thathar a’ frithealadh 
cho‐labhairtean, air tursan thall thairis no air greis ghnìomhachais, far nach deach dàimh 
fhoillseachadh no far nach eil càirdeas ann mus robhar air clàradh aig a’ Cholaiste. 

Bidh suidheachaidhean ag èirigh far am bi càirdeas ann (seach càirdeas dlùth) eadar luchd‐obrach is 
oileanaich mus clàraich iad. Ma tha an neach‐obrach ann an suidheachadh earbsach, tha a’ Cholaiste 
a’ moladh gu làidir gun tèid fios a chur gu Stiùiriche an Fhoghlaim (a) gus an dèanar 
atharrachaidhean airson dèanamh cinnteach nach eil dleastanas stiùiridh dìreach ann agus (b) airson 
eadar‐obrachadh sòisealta a cheadachadh taobh a‐muigh na Colaiste, mar a bhiodh iomchaidh ann 
an càirdeas sam bith. 

Tha gnìomhan eile ann a dh’fhaodar a mheas mar ghnìomhan a nì crìochan ceòthach, mar eisimpleir 
ma thathar ag iarraidh air oileanaich sùil a chumail air taigh is a’ tàmh ann no cuideachadh le cùram‐
chloinne, taobh a‐muigh gnìomhan oifigeil na Colaiste. Bu chòir aire a thoirt do a leithid a 
dh’iarrtasan agus cha bu chòir an rèiteachadh ach nuair a tha cead ann bhon oileanaich. Is ann leis 
an neach‐obrach a tha an t‐uallach airson dèanamh cinnteach gu bheil oileanaich comhfhurtail leis 
an t‐suidheachadh. 

6. Dàimhean eadar co‐obraichean 

6.1 Chan eil dàimhean eadar co‐obraichean toirmisgte. Ach feumaidh luchd‐obrach dàimhean dlùth‐
chaidreach no pearsanta a chur an cèill anns na suidheachaidhean a leanas gus an tèid droch 
chleachdadh cumhachd a sheachnadh no strì eadar com‐pàirtean, fìor no mas fhìor,: 

 Far a bheil dàimh a’ tòiseachadh a dh’fhaodadh strì eadar com‐pàirtean, brath, fàbhar no 
taobhachd, fìor no mas fhìor, adhbharachadh 

 Far a bheil dàimh ann cheana agus suidheachadh ùr ag èirigh a dh’fhaodadh strì eadar com‐
pàirtean, brath, fàbhar no taobhachd, fìor no mas fhìor, adhbharachadh. Mar eisimpleir, 
dithis neach‐obrach ann an dàimh a tha ag obair ann an diofar roinnean a tha a‐nis ag obair 
san aon roinn. (Faic earrann 8 airson a’ phròiseis fhoillseachaidh). 

6.2 Far a bheil luchd‐obrach ann an dàimh phearsanta dlùth‐chaidreach no phearsanta, thèid 
beachdachadh air ciamar a sheachnar strì eadar com‐pàirtean, briseadh dìomhaireachd no 
buannachd neo‐chothromach (no coltas da leithid) air sgàth dàimh phearsanta agus phroifeiseanta. 
Faodar sochairean stiùireadh sreathach eile a shireadh mar thoradh air seo. 

6.3 Cha toir am manaidsear sreathach fiosrachadh do luchd‐obrach iomchaidh eile mun dàimh (m.e. 
airson atharrachadh san rèiteachadh stiùiridh a mhìneachadh), ach ma dh’aontaicheas na daoine sin. 

6.4 Thathar a’ cur neo‐chothromachd cumhachd a dh’fhaodadh a bhith an lùib dhàimhean dlùth‐
chaidreach is pearsanta an cuimhne an luchd‐obrach. Thathar a’ meas gu mì‐fhàbharach dhàimhean 
eadar luchd‐obrach anns a bheil cumhachd dhìreach no neo‐dhìreach aig neach thar neach eile. 

6.5 Bu chòir don luchd‐obrach, airson dàimhean iomchaidh le co‐obraichean is co‐aoisean a 
ghleidheadh, agus airson an cunnart ri linn droch dhìol cumhachd no strì eadar com‐pàirtean a 
lùghdachadh: 

 astar corporra is faireachail iomchaidh a chumail le luchd‐obrach eile fhad ’s a tha iad ag 
obair; 

 dleastanasan don Cholaiste a choileanadh airson math na Colaiste gun taobhadh le neach‐
obrach fa leth seach neach‐obrach eile; 

 aire shònraichte a thoirt do neach‐obrach sònraichte a sheachnadh is a dh’fhaodar a mheas 
mar ghrumadh; 

 far a bheil e comasach bu chòir don luchd‐obrach cunntas puist‐d, fòn (a leithid Microsoft 
Teams) agus eadar‐lìon na Colaiste a chleachdadh airson conaltradh co‐cheangailte ri obair 
le luchd‐obrach agus airson cumail ri conaltradh proifeiseanta; 

 a bhith mothachail gum faodar post‐d sam bith a thèid a chur gu neach‐obrach mu cho‐
obraiche fhoillseachadh dhaibh no an neach‐tagraidh fo Riaghailtean Dìon Dàta Coitcheann. 
Bu chòir a h‐uile post‐d is brath co‐cheangailte ri obair a sgrìobhadh ann an dòigh 
phroifeiseanta; 

 crìochan a stèidheachadh eadar conaltradh proifeiseanta is neo‐phroifeiseanta le co‐
obraichean; 

 cumail ris an aon stiùireadh, far a bheil sin comasach, nuair a tha thu fhèin agus an neach‐
obrach an sàs ann an obair rannsachaidh, co‐labhairtean is gnìomhan eile na Colaiste far 
làrach an àite‐obrach àbhaistich agad; 

 nuair a ghabhas e dèanamh, feumar dèanamh cinnteach gu bheil coinneamhan is 
còmhraidhean mu chùisean na Colaiste a’ tachairt air an làraich no togalach iomchaidh eile; 

 co‐obraichean le feumalachdan taic a chur gu seirbheis taic iomchaidh na Colaiste, a leithid 
Sgiobachd no Comhairleachadh, agus gum bithear mothachail gu bheil thu a’ cuingealachadh 
do dhleastanas taic phearsanta do neach‐obrach far nach eil seo an lùib nan dleastanasan 
obrach agad. 

6.6 Far a bheil dàimh dlùth‐chaidreach a’ tighinn gu crìch, thathar an dùil gun lean na pàrtaidhean gu 
lèir orra gan giùlan fhèin ann an dòigh phroifeiseanta sa Cholaiste agus gun seachain iad 
connspaidean pearsanta a bheireadh buaidh air an àrainn obrach no air co‐obraichean is oileanaich 
eile. Is dòcha gum biodh e iomchaidh nan leanadh cuid de na gnìomhan a chuir a’ Cholaiste an sàs 
tron chàirdeas, airson greis an dèidh deireadh a’ chàirdeis. Thèid comhairle a chumail ris an luchd‐
obrach a tha an sàs agus feumar gèilleadh ri gnìomhan reusanta. 

7. Giùlan neo‐iomchaidh le oileanaich is luchd‐obrach 

7.1 Cha ghabhar ri giùlan neo‐phroifeiseanta no neo‐iomchaidh le oileanach no neach‐obrach. 
Dh’fhaodadh seo Poileasaidh Burraidheachd is Sàrachaidh, Poileasaidh Smachdachaidh Luchd‐
obrach, Poileasaidh is Modh Dìon agus poileasaidhean is modhan eile na Colaiste a bhriseadh. 

7.2 Bu chòir do dh’oileanach no neach‐obrach comhairle a shireadh sa bhad ma tha iad a’ 
faireachdainn gu bheil iad air giùlan neo‐phroifeiseanta no neo‐iomchaidh fhulang bho oileanach no 
co‐obraiche, is bu chòir dhaibh bruidhinn ris an Neach‐oideachaidh Phearsanta aca no ri am 
manaidsear‐loidhne, Ceannard na Roinne, Taic Oileanach no Sgiobachd, gus dèanamh cinnteach gu 
bheil taic iomchaidh ann dhaibh. 

7.3 Thathar a’ brosnachadh an dà chuid luchd‐obrach agus oileanaich gu comhairle a shireadh fiù is 
ann an suidheachaidhean far nach eil e soilleir an deach riaghailtean a bhriseadh no far an robh 
eisimpleir de ghiùlan a tha a’ fàgail chrìochan ceòthach agus bidh e an urra ris a’ Cholaiste ceuman a 
chur an gnìomh mar a bhios iomchaidh. Dèiligear le gach dragh gu proifeiseanta. Bheir seo cothrom 
don Cholaiste aire a thoirt do shuidheachaidhean no comharran cunbhalach agus dèiligeadh riutha 
cho tràth ’s a ghabhas. 

8. Foillseachadh dhàimhean dlùth‐chaidreach is pearsanta 

8.1 Feumar gach cùis a chur an cèill cho luath ’s a ghabhas agus taobh a‐staigh mìos. 

8.2 Thèid dearbhaidhean a ghleidheadh gu tèarainte a chionn is gu bheil dàta pearsanta nan cois 
agus thèid an làimhseachadh a‐rèir laghan dìon dàta. Thèid dèiligeadh riutha le spèis, tuigse is ann 
an dìomhaireachd, agus cumar ri miann gach neach mas urrainn. Tha seo a’ toirt a‐steach dhàimhean 
aona ghnè far nach eil na daoine air “tighinn a‐mach” gu poblach. 

8.3 Bu chòir do luchd‐obrach nach eil cinnteach a bheil dàimh phearsanta no dhlùth aca le oileanach 
no neach‐obrach, comhairle iarraidh bhon mhanaidsear‐shreatha aca, Ceannard Roinne no 
Sgiobachd. Thathar a’ brosnachadh luchd‐obrach gu sònraichte gu comhairle a shireadh mura h‐eil 
an neach eile ag iarraidh gun tèid an dàimh aithris. 

8.4 Bu chòir do dh’oileanaich nach eil cinnteach a bheil dàimh phearsanta no dhlùth aca le neach‐
obrach comhairle iarraidh bhon oide acadaimigeach phearsanta aca, Stiùiriche an Fhoghlaim, no Taic 
Oileanach. 

8.5 Feumaidh luchd‐obrach is oileanaich Foirm Dearbhadh Dàimh Phearsanta a lìonadh ann am 
Pàipear‐taice 1. Bu chòir am foirm seo a lìonadh ged a bhiodh an dàimh air ainmeachadh roimhe air 
foirm tagraidh obrach no cùrsa. 

Ceum 1 ‐ Bu chòir do luchd‐obrach am foirm a chur chun Ceannard Sgiobachd; is math dh’fhaodte 
gum feumadh iad bruidhinn ris an neach‐obrach no leis a’ Mhanaidsear Shreatha no Ceannard na 
Roinne mun mhion‐fhiosrachadh. Bu chòir do dh’oileanaich am foirm a chur gu Stiùiriche an 
Fhoghlaim agus is math dh’fhaodte gum feumadh iad bruidhinn ris na h‐oileanaich no le Manaidsear 
Sreatha an neach‐obrach, Sgiobachd; 

Ceum 2 ‐ Nì an Ceannard Sgiobachd / Stiùiriche an Fhoghlaim ath‐sgrùdadh air an fhoirm agus far a 
bheil e iomchaidh is riatanach, cumaidh iad comhairle ris na pàrtaidhean agus ris a’ Mhanaidsear 
Shreatha / Ceannard na Roinne mu na gnìomhan a dh’fheumar cur an sàs airson còmhstri sam bith a 
rèiteachadh. Thèid na gnìomhan a chlàradh air an fhoirm agus thèid lethbhreacan a chur do na 
pàrtaidhean iomchaidh. Cumaidh Sgiobachd am foirm gu tèarainte air prìomh fhaidhle Sgiobachd an 
neach‐obrach; 

Ceum 3 ‐ Faodar cùis sam bith nach deach fhuasgladh a chur air adhart chun Àrd‐mhanaidseir 
iomchaidh (no nas àirde a‐rèir an t‐suidheachaidh). 

8.6 Faodaidh an t‐Àrd‐mhanaidsear beachdachadh air na leanas is iad a’ cur cheumannan an sàs 
airson strì eadar com‐pàirtean a làimhseachadh: 

 so‐leòntachd aithnichte an oileanaich no an neach‐obrach; 

 suidheachadh pearsanta an oileanaich no a’ cho‐obraiche aig an àm; 

 a bheil stiùireadh no rèiteachadh teagaisg an sàs aig an àm; 

 suidheachadh an oileanaich nuair a thòisich an dàimh dhlùth no nuair a chaidh a 
thòiseachadh (mar eisimpleir, nan robh an dàimh phearsanta ann ron dàimh luchd‐obrach is 
oileanach); 

 càirdeas sònraichte teaghlaich, cleamhnais is le seann daoine; 

 an seòrsa ceangail eadar an dithis fa leth ri linn sgrùdadh, rannsachadh no cosnadh; 

 comas aig an neach‐obrach buaidh a thoirt air adhartas acadaimigeach is builean no 
adhartas dreuchdail an oileanaich no a’ cho‐obraiche; agus 

 ìre an neo‐chothromachaidh chumhachd eadar an dithis fa‐leth. 

8.7 Thèid fios a chur gu gach neach‐obrach is oileanach no co‐obraiche mu na ceumannan 
làimhseachaidh air strì eadar com‐pàirtean a thèid a chur an sàs. 

9. Dàimhean a th’ ann no a bh’ ann cheana  

9.1 Tha an earrann seo a’ buntainn ri dàimhean a tha ann aig an àm a chaidh am poileasaidh seo 
fhoillseachadh agus ri dàimhean a tha air tachairt anns an dà bhliadhna mus deach fhoillseachadh. 

9.2 Feumaidh luchd‐obrach fios a chur an cèill do Sgiobachd, taobh a‐staigh 2 mhìos an dèidh 

foillseachadh a’ phoileasaidh seo, mu dhàimhean dlùth is pearsanta a th’ ann agus / no a bh’ ann 

cheana (san dà bhliadhna a dh’fhalbh) le oileanaich (ged a bhiodh iad air a’ Cholaiste fhàgail a‐nis) 

ann an dìomhaireachd. 

9.3 Feumaidh luchd‐obrach fios a chur an cèill do Sgiobachd, far a bheil dleastanas ann an riaghladh 

sreatha, no far a bheil strì eadar com‐pàirtean, taobh a‐staigh 2 mhìos an dèidh foillseachadh a’ 

phoileasaidh seo, mu dhàimhean dlùth is pearsanta a th’ ann agus / no a bh’ ann cheana (san dà 

bhliadhna a dh’fhalbh) le co‐obraichean (ged a bhiodh iad air a’ Cholaiste fhàgail a‐nis) ann an 

dìomhaireachd. 

10. Briseadh Poileasaidh 

10.1 Tha dàimh dhlùth eadar neach‐obrach is oileanach fo stiùireadh dìreach a’ briseadh a’ 

phoileasaidh seo agus thèid a sgrùdadh fon phròiseas smachdachaidh. 

10.2 Mura tèid dàimh dhlùth‐chaidreach no phearsanta le oileanach no le co‐obraiche 

fhoillseachadh, far a bheil strì eadar com‐pàirtean, briseadh earbsa no dìomhaireachd, fìor no mas 

fhìor, faodar a sgrùdadh fon phròiseas smachdachaidh. 

11. Ath‐sgrùdadh Poileasaidh 

11.1 Chan eil am poileasaidh seo cùmhnantail agus faodar atharrachadh bho àm gu àm an dèidh co‐

chomhairleachaidh le comataidh is pròiseasan co‐chomhairleachaidh SMO. 

11.2 Thèid am poileasaidh seo ath‐sgrùdadh ann an 2022. 

12. Modhan co‐cheangailte 

Poileasaidh Smachdachaidh Luchd‐obrach 

Poileasaidh Burraidheachd is Sàrachaidh 

Poileasaidh Dìon 

Poileasaidh nam Meadhanan Sòisealta 


